
шано бысть. Гладных ради нищих, приходящих ко обители преподоб
ных, не имея, что дати им и собирая траву быль, нарицаемую лебеду, 
и в том хлебы печаше и бяху, яко же и прочие. Тако ж и пепел собирая 
в хлебнице и по кельям, и тем соля всяку потребу, и бяху, яко же 
от соли слано все. И сие раздаваше нищим. И о сем иноки слышав 
князь, повеле хлебы и соль пограбити, чая яко имать у себе соль и 
жито и тем богатеет. И принесоша к нему, и повеле покусити, и бысть 
по своему естеству. И посрамлен бысть пред всеми. И мнози быша 
таковии князи тогда. Того ради погании приидоша на них и обладаша 
ими. О еже написах сию повесть о принесении чюдотворнаго образа 
святаго Николы Корсунскаго, а ныне нарицаем бе Зараский, от Москвы 
120 верст, а от Коломны 30. Списано у стрелецкого головы у Никиты 
Леонтиева сына Анненкова, у резанца, восмыя тысящи 141 году 
марта 2 день. О таковых же преславных чюдесех и знамении, и пре-
хождении от места на место, от страны во страну и от града во град 
в божественом Писании в различных повестех много о святых иконах 
повествуют, и в каковых временех сице явление бывает подобает нам 
внимати от прежебывших в древних летех в Цареграде и в Риме. Потом 
же и у нас в Рустей земли. Ово же бывает к просвещению показуются 
и являются святыя иконы, иногда же отходят от мест своих пред казнию 
божиею, и пред гневом грядущим на кую же страну. Первее явися пречи
стая богородица по вознесении господни. Явися в Лиде в церкви своей 
на столпе написана мусиею. Ею же постави исцелевший от апостол раз-
слабленый Енея на просвещение верным, яко во всей вселенней ублажати 
имут ю вси роди, и церкви поставляти во имя ея. И потом многи бла
годати явишася правоверным: святыя иконы и мощи святых. Егда же 
в Цареграде ереси явившися, тогда отидоша Спасов образ и пречистей 
его матери в Рим. И паки ереси ради оттоле возвратишася в Царьград. 
Пред взятием же Царяграда от латынь пречистая богородица сама свою 
икону Влахерне даст иконописцома и приела их в Русь в Печерской 
монастырь в Киев, повеле им храм свой подписати по смерти препо
добных. Пред взятием же Царяграда турским царем прииде из Царяграда 
икона пречистыя богородицы одигитрие в Новгородскую область на 
Тихвину, яже и доныне суть. Такоже и сия икона святаго Николы от 
Корсуня в Русь на Резань прииде. Тамо бо погании пришед обладаша, 
яже ныне нарицают Крым безбожнии. 

